
Kajian tindakan ini bertujuan menilai keberkesanan integrasi 

Kecerdasan Buatan (AI), khususnya ChatGPT dalam meningkatkan 

pemikiran kritis dan pembelajaran kendiri murid Tingkatan 1 bagi mata 

pelajaran Sains. Seramai 38 orang murid daripada sebuah kelas Sains 

terlibat dalam intervensi selama lapan minggu yang dilaksanakan 

melalui tiga kitaran tindakan berfokus kepada penguasaan kemahiran 

prompting, pembinaan soalan beraras tinggi serta tugasan aplikasi dan 

pembentangan kumpulan. Data dikumpulkan melalui ujian pra dan 

pasca yang mengandungi 40 item Kemahiran Berfikir Aras Tinggi 

(KBAT), borang pemerhatian berstruktur dan refleksi murid melalui 

platform Padlet. Analisis statistik deskriptif menunjukkan peningkatan 

min skor daripada ujian pra (M=44.37, SD=15.90) kepada ujian pasca 

(M=58.24, SD=17.11), menunjukkan peningkatan pencapaian yang 

ketara selepas intervensi. Analisis tema pula mendapati peningkatan 

dalam kemahiran prompting, keupayaan membina soalan, tahap 

penglibatan serta perkembangan pembelajaran kendiri. Dapatan ini 

menegaskan bahawa penggunaan AI secara terancang dan berstruktur 

berpotensi memperkukuh pencapaian akademik, pemikiran kritis dan 

autonomi pembelajaran murid dalam PdPc Sains. 

 Abstract:  

 This action research aimed to evaluate the effectiveness of integrating 

Artificial Intelligence (AI), specifically ChatGPT, in enhancing critical 

thinking and self-directed learning among Form 1 students in science. 

A total of 38 students from one class participated in an eight-week 

intervention, implemented through three action cycles focusing on 

prompting skills mastery, higher-order question construction, and group 

presentations. Data were collected using pre- and post-tests consisting 

of 40 Higher-Order Thinking Skills (HOTS) items, structured 

classroom observation checklists, and students’ reflections via the 

Padlet platform. Descriptive statistical analysis indicated an increase in 

mean scores from the pre-test (M=44.37, SD=15.90) to the post-test 

(M=58.24, SD=17.11), demonstrating a significant improvement in 

achievement following the intervention. Thematic analysis further 

revealed improvements in prompting skills, question construction 

ability, level of engagement, and the development of self-directed 

learning. These findings underscore that a planned and structured use of 

AI has the potential to strengthen academic achievement, critical 

thinking, and learner autonomy in science teaching and learning. 

Pengenalan 

 

Pendidikan Sains di Malaysia memainkan peranan penting dalam menyokong agenda STEM 

(Science, Technology, Engineering & Mathematics) negara yang menekankan pembangunan 

murid kreatif, kritis dan berkeupayaan menyelesaikan masalah (Abdullah et al., 2024). Namun 

begitu, budaya pengajaran dan pembelajaran (PdP) yang masih berorientasikan peperiksaan, 

menghadkan ruang pembelajaran yang lebih bermakna dan menyebabkan murid cenderung 

bergantung pada guru sekolah mahupun tenaga pengajar dari pusat-pusat tuisyen untuk 

memahami konsep Sains (Muda et al., 2024; Kenayathulla, 2023). Situasi ini turut diperhatikan 

oleh pengkaji, di mana murid Tingkatan 1 mampu menguasai konsep asas tetapi kurang mahir 

menjawab soalan aplikasi, analisis dan soalan berstruktur yang telah diubahsuai.  

 

Perkembangan teknologi kecerdasan buatan kini membuka potensi baharu dalam PdP melalui 

penyampaian maklum balas segera, latihan adaptif dan peluang pembelajaran yang lebih 

bersifat kendiri (Xu & Ouyang, 2022). AI seperti ChatGPT berupaya memberi penjelasan 

terperinci, menjana contoh-contoh relevan dan mudah difahami, membantu murid membina 

soalan, serta menggalakkan interaksi bermakna yang lebih aktif (Gokcearslan et al., 2024; 

Cheung et al., 2024). Walaupun AI menunjukkan anjakan dalam corak pendidikan yang 

memberangsangkan, alat kecerdasan buatan itu tidak bebas daripada risiko seperti keraguan 

input, bias dan kekeliruan maklumat yang memerlukan semakan silang (cross-checking) dan 

bimbingan guru yang sewajarnya (Akgun & Greenhow, 2022; Chinta et al., 2024).  

 

Seiring dengan perkembangan teknologi, pelbagai kajian telah dijalankan dan menunjukkan 

potensi AI dalam meningkatkan produktiviti akademik di Malaysia; namun, kebanyakan 

kajian-kajian tersebut lebih tertumpu kepada pendidikan tinggi dan institusi perguruan (Azman 

& Shafi, 2025; Sabli et al., 2024; Daud et al., 2024). Hal ini menggariskan satu jurang 

penerokaan teknologi AI dalam konteks sekolah menengah di Malaysia, khususnya dalam mata 

pelajaran Sains. 

 

Melihat potensi dan cabaran ini, kajian tindakan ini dijalankan bagi (1) mengenalpasti kesan 

penggunaan kecerdasan buatan (AI) terhadap pencapaian murid dalam matapelajaran Sains; 

dan (2) meneroka pengaruh penggunaan AI terhadap keupayaan murid untuk berfikir secara 

kritis dan belajar secara berdikari bagi mata pelajaran Sains dalam kalangan murid Tingkatan 

1.  

 

Sorotan Literatur  

 

Pemikiran Kritis dan Pembelajaran Kendiri 

 

Pemikiran kritis merupakan kemahiran teras Pendidikan Sains yang melibatkan kemampuan 

menilai bukti, membina inferens dan membuat pertimbangan berasaskan logik (Kalukar et al., 

2024; Schroeder, 2024). Namun, banyak kajian menunjukkan pelajar Malaysia masih berada 

pada tahap rendah hingga sederhana dalam aspek analisis dan penilaian (Fadhlullah & Ahmad, 

2017). Hal ini berkait rapat dengan pendekatan PdP berpusatkan guru yang menekankan 

penerimaan maklumat pasif (Sharma, 2024).  

 

Pembelajaran kendiri pula melibatkan kemampuan murid mengawal matlamat, strategi dan 

penilaian pembelajaran mereka (Foxworthy & McCarter, 2025). Kajian Lepper, Greene dan 

Nisbett (1973) menunjukkan bahawa autonomi pelajar meningkat apabila motivasi intrinsik 

dipupuk, bukan melalui ganjaran ekstrinsik. Alwadaeen dan Piller (2022) menegaskan bahawa 

pembelajaran kendiri boleh dipupuk seawal sekolah rendah melalui aktiviti inkuiri dan 

penerokaan digital. Kedua-dua elemen ini saling menyokong dan diperlukan dalam amalan 

pembelajaran Sains. 

  

Penggunaan AI dalam Pendidikan  

 

Integrasi kecerdasan buatan (AI) dalam pendidikan Sains semakin mendapat perhatian global 

kerana potensinya dalam menyokong pemahaman konseptual, pemikiran kritis dan 

pembelajaran kendiri. Dalam konteks pembelajaran Sains menengah rendah, AI menawarkan 

keupayaan menyesuaikan penyampaian kandungan, memberikan maklum balas segera serta 

mewujudkan pengalaman pembelajaran yang bersifat interaktif dan autentik (Mayasari et al., 

2024; Nawaz, 2024). Hal ini relevan dalam sistem pendidikan Malaysia yang sedang 

berhadapan dengan cabaran kelas besar, kekangan masa dan kepelbagaian tahap keupayaan 

murid (Norazman et al., 2021).  

 

Oleh yang demikian, penggunaan tutor pintar AI dan kurikulum tersuai meningkatkan literasi 

saintifik dan kemahiran penaakulan murid melalui interaksi berulang atau berkonsep drilling 

(Mayasari et al., 2024). AI membolehkan murid menguji kefahaman secara kendiri melalui 

penghasilan jawapan mereka sendiri, semakan kendiri dan perbandingan dengan penjelasan 

alternatif yang dijana oleh AI. Mekanisme ini menepati prinsip kognitivisme yang menekankan 

proses pemahaman berlaku melalui organisasi maklumat dan pengurangan beban kognitif 

(Anjali, 2024).  

 

Di samping itu, satu kajian oleh Nawaz (2024) menegaskan bahawa simulasi maya berasaskan 

AI menggalakkan murid untuk membuat keputusan saintifik yang memerlukan aplikasi 

konsep, analisis risiko dan perbandingan pembolehubah. Keupayaan murid menukar 

pembolehubah secara langsung dalam makmal maya membantu mereka memahami hubungan 

sebab-akibat (cause-effect) yang merupakan asas pemikiran saintifik aras tinggi dalam 

Pendidikan Sains. Tambahan pula, interaksi bersama AI mewujudkan ruang dialog kognitif 

yang tidak selalu boleh berlaku dalam kelas tradisional (Gokcearslan et al., 2024). Murid dapat 

mencabar AI, mempertikaikan jawapan dan meminta penjelasan tambahan. Proses ini 

membangunkan aktiviti mental seperti verifikasi, analisis, sintesis dan refleksi, lalu memupuk 

pemikiran kritis yang lebih berkembang (Cheung et al., 2024).  

 

Namun begitu, integrasi AI turut mempunyai cabaran signifikan. Risiko kebergantungan, 

keraguan maklumat dan kecelaruan input daripada AI disebabkan keluasan informasi yang 

disimpan oleh AI merupakan dapatan yang konsisten dalam pelbagai kajian antarabangsa 

mahupun tempatan (Akgun & Greenhow, 2022; Giray et al., 2025). Hal ini menuntut murid 

untuk dilatih menggunakan AI secara reflektif, bukannya menerima maklumat secara pasif. 

Dalam kajian tindakan ini, kemahiran prompting yang diperkenalkan pada Kitaran 1 berfungsi 

untuk memastikan murid mengawal konteks pembelajaran, mengurangkan kesilapan maklumat 

dan meningkatkan kejelasan respons AI.  

 

Bagi konteks lokal pula, penggunaan kecerdasan buatan (AI) dalam pendidikan Malaysia juga 

semakin diperkukuh melalui integrasi yang pelbagai seperti penggunaan e-pembelajaran, 

Learning Management System (LMS) dan Massive Open Online Course (MOOC) untuk 

membentuk persekitaran pembelajaran yang adaptif, responsif dan berpusatkan pelajar 

(Mohamad et al., 2024). Dari aspek dan konteks tempatan, jelas menunjukkan bahasa AI 

berpotensi mendukung pembelajaran kendiri, meningkatkan interaktiviti, memperluas 

kebolehcapaian maklumat dan potensi pelajar serta menyokong peningkatan prestasi pelajar 

melalui sistem analitik dan tutor maya (Tumiran et al., 2025). Bukan sahaja pelajar yang 

mendapat manfaat dengan penggunaan generatif AI yang benar, dalam sektor pengajian tinggi, 

penggunaan generatif AI seperti ChatGPT dilaporkan mempunyai hubungan signifikan 

terhadap prestasi penyelidikan tenaga pengajar juga iaitu para pensyarah, khususnya dari aspek 

kecekapan analisis, penjanaan idea dan kualiti penulisan akademik (Azman & Shafi, 2025). 

Secara kseluruhan, dapatan ini menegaskan bahawa AI berkeupayaan sebagai pemangkin 

inovasi pedagogi dan penyelidikan dalam ekosistem pendidikan Malaysia, akan tetapi, 

pelaksanaannya perlu diseimbangkan dengan prinsip AI yang bertanggungjawab, berintegriti 

dan menekankan perlindungan data bagi memastikan impaknya bersifat lestari dan beretika. 

 

Keseluruhannya, tinjauan literatur menunjukkan bahawa AI mampu menyokong pemikiran 

aras tinggi dan pembelajaran kendiri apabila digunakan secara berstruktur, diselia dan 

berpandukan teori pembelajaran yang kukuh. Dapatan ini memberikan rasional kukuh kepada 

intervensi kajian tindakan ini, terutamanya dalam konteks Sains Tingkatan 1 yang menuntut 

pembinaan konsep asas dan kemahiran inkuiri. 

Teori Pembelajaran dalam Mengintegrasi AI 

 

Penggunaan AI dalam pengajaran dan pembelajaran tidak boleh dipisahkan daripada asas teori 

pembelajaran yang menyokong keberkesanannya. Empat rangka teori utama yang digunakan 

dalam kajian ini ialah behaviorisme, kognitivisme, konstruktivisme dan sosio-konstruktivisme. 

Dari sudut behaviorisme, AI berfungsi sebagai agen peneguhan melalui maklum balas segera 

dan automatik (Gibson et al., 2023). Respons AI yang menyokong jawapan betul atau 

membetulkan kesilapan serta-merta telah membantu membentuk tingkah laku pembelajaran 

positif yang lebih konsisten. Dalam konteks kajian ini, penggunaan ChatGPT untuk menyemak 

soalan murid memperlihatkan maklum balas segera daripada AI membantu murid 

mengukuhkan kefahaman. 

 

Teori kognitivisme menekankan peranan AI dalam mengorganisasi maklumat, mengurangkan 

beban kognitif dan menyediakan struktur pembelajaran yang sistematik (Anjali, 2024). 

Penjelasan AI yang terperinci tetapi teratur membantu murid Tingkatan 1 memahami konsep 

abstrak seperti atom, sel atau fenomena ekosistem. Namun begitu, AI turut boleh mewujudkan 

‘ilusi kefahaman’ sekiranya murid tidak dilatih menilai maklumat, sekaligus menjadi murid 

penerima input yang pasif (Agbo et al., 2025). Di samping itu, teori sosio-konstruktivisme oleh 

Vygotsky menekankan pembelajaran melalui interaksi sosial dan scaffolding. AI boleh 

berfungsi sebagai scaffold digital yang mengisi jurang kefahaman murid dan bertindak dalam 

Zon Perkembangan Proksimal (ZPD) mereka (Zhou & Schofield, 2024). Akan tetapi, interaksi 

manusia masih lagi diperlukan dan kritikal. Sharples (2023) menegaskan bahawa AI tidak 

boleh menggantikan peranan interaksi atau komunikasi antara rakan sebaya mahupun guru.  

 

Kesimpulannya, teori pembelajaran memberikan asas kukuh yang menyokong keberkesanan 

AI dalam kajian ini. Kecerdasan buatan bukan sekadar alat teknologi tetapi alat pedagogi yang 

sejajar dengan proses kognitif, tingkah laku dan sosial murid. 

 

Metodologi 

 

Kajian ini menggunakan pendekatan kajian tindakan dalam konteks PdPc Sains menengah 

rendah bagi membolehkan pengkaji mengenalpasti isu sebenar bilik darjah, merancang 

intervensi, melaksanakan intervensi dalam situasi sebenar dan menilai keberkesanannya 

melalui refleksi berterusan. Pendekatan ini bersifat fleksibel serta praktikal, justeru mod 

campuran (mixed methods) digunakan bagi memperoleh gambaran menyeluruh tentang impak 

penggunaan AI. Kaedah kuantitatif menilai perubahan pencapaian murid melalui ujian pra dan 

pasca. Manakala kaedah kualitatif meneroka perubahan tingkah laku pembelajaran melalui 

pemerhatian pengkaji serta, maklum balas dan refleksi murid. Gabungan ini menyokong 

penambahbaikan amalan PdPc secara sistematik dan reflektif. 

 

Seramai 38 murid Tingkatan 1 program DLP (Dual-language Programme) terlibat dalam 

kajian tindakan ini dan mereka terdiri daripada pelbagai kaum, serta menunjukkan minat tinggi 

terhadap Sains. Namun, mereka mempunyai satu isu utama iaitu kefahaman konsep sains serta 

kebergantungan terhadap guru dan pusat tuisyen. Kumpulan ini dipilih kerana kesediaan 

menggunakan teknologi serta keperluan meningkatkan prestasi Sains, pembelajaran berdikari 

dan pemikiran kritis melalui intervensi berasaskan AI. Di samping itu, kumpulan murid ini 

merupakan anak murid pengkaji yang telah dididik dalam tempoh waktu tertentu, 

membolehkan pengkaji mengenalpasti kelemahan, keperluan serta potensi setiap individu.  

Prosedur kajian ini menggunakan model kajian tindakan yang diadaptasi daripada Mertler 

(2024) yang menggariskan empat langkah utama: (1) perancangan, (2) tindakan, (3) 

pembangunan dan pemerhatian, dan (4) refleksi terhadap hasil pelaksanaan. 

Rajah 1: Mertler (2012) Clinical Model of Action Research 

 

Fasa kajian ini merangkumi lima langkah utama.  

1. Pemerhatian dan Refleksi Awal: Penyelidik mengenalpasti masalah pembelajaran 

murid melalui ujian pra dan pemerhatian. 

2. Perancangan Tindakan: Perancangan intervensi berasaskan AI (ChatGPT, Google 

Gemini) dilaksanakan dengan fokus utama terhadap kemahiran bertanya, meneroka 

konsep secara bebas dan menyemak kefahaman secara kritis.  

3. Pelaksanaan: Intervensi dijalankan secara berperingkat dalam kelas selama lapan 

minggu dengan bimbingan dan pemantauan guru.  

4. Pemerhatian dan Pengumpulan Data: Tingkah laku, penglibatan murid serta kualiti 

soalan dan jawapan diperhatikan dan direkodkan.  

5. Refleksi dan Penambahbaikan: Maklum balas murid dianalisis untuk menambah baik 

intervensi sebelum kitaran seterusnya. 

 

Jadual 1: Penstrukturan Fasa Kajian Tindakan 

 

Langkah 

Kajian 

Fasa Mertler 

(2012, 2020, 

2024) 

Huraian Ringkas Instrumen Kajian 

Pemerhatian & 

Refleksi Awal 

 

Planning 

(Perancangan

) 

Isu pembelajaran dikenalpasti: murid 

kurang berdikari, pemikiran kritis 

lemah.  

Set soalan ujian pra & 

pasca (40 item 

pelbagai topik dan 

aras) Perancangan 

Tindakan 

Rancang intervensi: penggunaan AI 

(ChatGPT, etc.) fokus kepada soalan, 

penerokaan dan kefahaman kendiri. 

Pelaksanaan Acting 

(Pelaksanaan

) 

Pelaksanaan intervensi AI (3 kitaran) 

dalam kelas dengan pemantauan 

pengkaji. 

Borang Pemerhatian 

Pemerhatian & 

Pengumpulan 

Data 

Developing / 

Observing 

(Pemerhatian

) 

Pemerhatian terhadap penglibatan 

murid, kualiti soalan dan respons. 

Refleksi & 

Penambahbaik

an 

Reflecting 

(Refleksi) 

Analisis maklumbalas dan refleksi 

terhadap intervensi untuk 

penambahbaikan. 

Respons maklum 

balas dan refleksi 

murid di platform 

Padlet 

Perincian Kitaran Intervensi 

Bagi memastikan pelaksanaan intervensi dapat memberi impak maksimum terhadap 

pembelajaran murid, pengkaji telah merancang dan membahagikan pelaksanaan intervensi 

kepada tiga kitaran.  

 

 

 

 

Rajah 2. Kitaran Intervensi Penggunaan AI 

Murid dibahagikan kepada kumpulan kecil seramai 4 atau 5 orang bagi memastikan kolaborasi 

aktif dan interaksi bermakna antara ahli kumpulan sepanjang pelaksanaan intervensi. 

Keseluruhannya, jumlah kumpulan yang terbentuk ialah 9 kumpulan. Tiga kitaran intervensi 

penggunaan AI dirancang secara berperingkat, bermula dengan Kitaran 1 yang berfokus 

terhadap penguasaan kemahiran prompting. Kemudiannya, diikuti Kitaran 2 yang menekankan 

pembinaan soalan dan refleksi berasaskan AI, serta diakhiri dengan Kitaran 3 yang melibatkan 

tugasan aplikasi senario dan pembentangan kumpulan. Setiap kitaran dilaksanakan selama dua 

minggu (satu jam seminggu) dengan satu minggu sela antara kitaran bagi memberi ruang 

kepada latihan kendiri dan pengukuhan kemahiran setiap kumpulan.  

 

Secara keseluruhan, intervensi berlangsung selama lapan minggu merangkumi tiga kitaran dan 

dua tempoh sela. Sepanjang setiap kitaran, pengkaji menjalankan pemerhatian analitik 

menggunakan borang pemerhatian berstruktur:  

 

1. Borang Pemerhatian 1 menilai penglibatan murid, kemahiran prompting dan 

kefahaman kandungan;  

2. Borang Pemerhatian 2 memfokuskan kepada keupayaan pembinaan soalan, tahap 

pemikiran kritis dan kolaborasi; manakala  

3. Borang Pemerhatian 3 menilai kualiti pembentangan, kesukaran atau halangan yang 

dihadapi. 

 

Pendekatan ini adalah untuk memastikan pemantauan perkembangan murid dilakukan secara 

holistik dari aspek kognitif, kemahiran dan kepelbagaian pembelajaran. 

 

Setelah selesai ketiga-tiga kitaran, kumpulan-kumpulan tersebut diberikan link platform Padlet 

untuk mereka berkongsi pandangan dan refleksi terhadap intervensi berpandukan AI yang telah 

dilaksanakan. Ketua kumpulan atau mana-mana ahli boleh mewakili kumpulan mereka. 

Refleksi tersebut telah distrukturkan dengan tiga soalan (dalam Bahasa Inggeris) yang perlu 

murid jawab secara telus: 

 

1. What helped you the most when using AI (ChatGPT) to learn Science during the 

lessons? (Apakah yang paling membantu anda apabila menggunakan AI (ChatGPT) 

untuk mempelajari Sains semasa PdP?) 

2. What challenges or difficulties did you face when using AI to understand Science 

topics? (Apakah cabaran atau kesukaran yang anda hadapi apabila menggunakan AI 

untuk memahami topik Sains?) 

3. How did using AI change the way you think, ask questions, or learn Science on your 

own? (Bagaimanakah penggunaan AI mengubah cara anda berfikir, bertanya soalan, 

atau belajar Sains secara kendiri?) 

 

Dapatan Kajian 

 

Peningkatan Pencapaian Murid: Analisis Ujian Pra dan Pasca 

Untuk menilai perubahan tahap penguasaan murid terhadap konsep Sains, ujian pra diberikan 

sebelum intervensi dilaksanakan, diikuti dengan ujian pasca setelah ketiga-tiga kitaran 

intervensi selesai. Instrumen yang digunakan adalah sama. 

 

 

Rajah 3. Data Ujian Pra dan Pasca Murid 

Analisis statistik deskriptif menunjukkan peningkatan yang jelas dalam pencapaian murid 

selepas intervensi dilaksanakan. Min skor meningkat daripada 44.37 (SP = 15.90) dalam ujian 

pra kepada 58.24 (SP = 17.11) dalam ujian pasca, dengan perbezaan min hampir 14 markah.  

Selain itu, skor minimum turut meningkat daripada 0 kepada 24, manakala skor maksimum 

meningkat daripada 76 kepada 86, menggambarkan peralihan keseluruhan taburan prestasi ke 

arah yang lebih tinggi. Walaupun sisihan piawai pasca ujian sedikit meningkat, variasi ini 

menunjukkan kepelbagaian tahap peningkatan dalam kalangan murid tanpa menjejaskan trend 

peningkatan menyeluruh. Secara tuntasnya, dapatan ini membuktikan bahawa intervensi yang 

dilaksanakan memberi impak positif dan signifikan terhadap pencapaian akademik murid 

Tingkatan 1 dalam kelas pengkaji. 

 

Penerokaan Keupayaan Pembelajaran Murid secara Kritis dan Berdikari Menggunakan AI 

Kitaran Intervensi 1: Penggunaan AI untuk Prompting 

Pada awal intervensi, murid belum mahir membina prompt yang berkesan dan cenderung 

mengemukakan soalan umum tanpa konteks menyebabkan AI memberi jawapan panjang dan 

di luar tahap Tingkatan 1. Oleh yang demikian, murid sukar memahami penjelasan dan hanya 

menyalin jawapan tanpa menilai kesahihan dan kesesuaiannya. 

Rajah 4: Pengajaran Perbezaan Prompting AI Generik & Khusus 

Situasi seperti rajah 4 mendorong pengkaji memperkenalkan kaedah prompting yang sistematik 

agar respons daripada AI lebih relevan dengan tahap pembelajaran mereka.  

 

Jadual 2: Ringkasan Pemerhatian Progres Asas Prompting AI 

 

SEBELUM PENGENALAN ASAS PROMPTING AI 
ELEMEN 

PEMERHATIAN 

INDIKATOR K1 K2 K3 K4 K5 K6 K7 K8 K9   

Penglibatan 

murid 

Murid aktif menggunakan AI; 

Berinteraksi dalam 

kumpulan/individu 

/ / / / / / / / /   

Kemahiran 

prompting 

Menyatakan kehendak dengan 

jelas; Memfokuskan skop 

berdasarkan silibus 

/ /       / /   /   

Kefahaman 

kandungan 

Menjelaskan semula jawapan AI; 

Mengaitkan dengan silibus sains 

tingkatan 1 

/ /             /   

SELEPAS PENGENALAN ASAS PROMPTING AI 

Penglibatan 

murid 

Murid aktif menggunakan AI; 

Berinteraksi dalam kumpulan / 

individu 

/ / / / / / / / /   

Kemahiran 

prompting 

Menyatakan kehendak dengan 

jelas; Memfokuskan skop 

berdasarkan silibus 

/ / / / / / / / /   

Kefahaman 

kandungan 

Menjelaskan semula jawapan AI; 

Mengaitkan dengan silibus sains 

tingkatan 1 

/ /   /   / /   /   

 

Jadual 2 menunjukkan peningkatan sebelum dan selepas pengenalan asas prompting AI. Pada 

awalnya, hanya beberapa kumpulan sahaja yang aktif dan kebanyakan murid mengemukakan 

soalan umum, menghasilkan respons AI yang panjang dan di luar silibus Tingkatan 1. 

Kekurangan kemahiran prompting turut menjejaskan kefahaman kerana murid gagal 

mengaitkan jawapan AI dengan silibus. Selepas latihan asas prompting, hampir semua 

kumpulan menunjukkan penglibatan lebih konsisten, soalan lebih berfokus dan kefahaman 

yang lebih baik. Pengkaji merumuskan bahawa kemahiran menghasilkan prompt ialah asas 

utama untuk memanfaatkan AI secara berkesan. 

 

 Kitaran Intervensi 2: Pembinaan dan Penyoalan Menggunakan AI 

 

Dalam kitaran kedua, intervensi memberi fokus kepada pembinaan soalan dan penilaian 

jawapan bagi menggalakkan pembelajaran aktif dan pemikiran kritis. Murid bekerja dalam 9 

kumpulan kecil untuk membina satu item KBAT. Namun, pada peringkat awal, mereka masih 

belum mampu menghasilkan soalan yang bermakna atau menghubungkan kefahaman dengan 

pertanyaan yang dibina. 

 

Jadual 3: Ringkasan Pemerhatian Progres Pembinaan dan Penyoalan Menggunakan AI 

 

PERINGKAT AWAL (PEMBINAAN ITEM KBAT) 
ELEMEN 

PEMERHATIAN 

INDIKATOR K1 K2 K3 K4 K5 K6 K7 K8 K9 

Pembinaan 

soalan 

Menjana soalan berkaitan 

topik; Soalan sesuai aras 

/ /     / / / /   

Pemikiran 

kritis 

Menyoal lanjut; Menilai 

ketepatan jawapan AI 

  /             / 

Kolaborasi 

  

Bekerjasama; Membahagi 

tugas 

/   / / / / / / / 

PERINGKAT AKHIR (PEMBINAAN ITEM KBAT) 

Pembinaan 

soalan 

Menjana soalan berkaitan 

topik; Soalan sesuai aras 

/ / / / / / / / / 

Pemikiran 

kritis 

Menyoal lanjut; Menilai 

ketepatan jawapan AI 

/ / /     / /   / 

Kolaborasi Bekerjasama; Membahagi 

tugas 

/ / / / / / / / / 

 

Jadual 3 menunjukkan peningkatan konsisten dalam kemahiran pembinaan soalan, pemikiran 

kritis dan kolaborasi sepanjang aktiviti pembinaan item KBAT menggunakan AI. Pada 

peringkat awal, hanya beberapa murid mampu menghasilkan soalan relevan, menyoal lanjut 

atau menyemak ketepatan jawapan AI. Manakala kolaborasi masih bergantung pada murid 

yang dominan. Selepas latihan dan bimbingan, lebih banyak kumpulan berjaya membina soalan 

KBAT yang tepat, dan murid menunjukkan pemikiran kritis yang lebih kukuh dengan meneliti 

serta menilai jawapan AI secara aktif. 

Rajah 5: Perbandingan Interaksi Kumpulan (K5 & K2) dengan AI 

Rajah 5 menunjukkan perbezaan ketara dalam interaksi murid dengan AI. Kumpulan 5 (K5) 

berinteraksi secara pasif dan bergantung pada AI untuk membetulkan jawapan, manakala 

Kumpulan 2 (K2) menunjukkan pemikiran kritis dengan menyoal lanjut, menilai maklumat 

dan membetulkan AI apabila perlu. Perbandingan ini membuktikan bahawa latihan prompting 

meningkatkan keaktifan analitikal murid. Maklum balas automatik AI juga membantu mereka 

mengenalpasti kelemahan sendiri dan memperkukuh pembelajaran mendalam. 

 

 Kitaran Intervensi 3: Pembinaan Senario, Soalan & Pembentangan 

 

Dalam kitaran akhir, murid membina senario aplikasi menggunakan AI dengan menghasilkan 

cerita berasaskan masalah, menjana tiga soalan berkaitan dan menyediakan jawapan, semuanya 

secara berkumpulan. 

Jadual 4: Ringkasan Pemerhatian Progres Pembinaan Senario, Soalan & 

Pembentangan 

 

PERINGKAT AWAL (PEMBINAAN SENARIO, SOALAN & PEMBENTANGAN) 

ELEMEN 

PEMERHATIAN 

INDIKATOR K1 K2 K3 K4 K

5 

K

6 

K

7 

K

8 

K

9 

Pembentangan 

(Kitaran 3) 

Senario relevan; Soalan 

berkaitan; Jawapan tepat 

  /             / 

Kesukaran / 

halangan 

Arahan jelas; Tahap 

kesukaran soalan; 

Kandungan tepat 

/ /             / 

Tindakan guru Menunjuk cara; Memberi 

contoh prompt; 

Membetulkan kesilapan 

/ / / / / / / / / 

PERINGKAT AKHIR (PEMBINAAN SENARIO, SOALAN & PEMBENTANGAN) 

Pembentangan 

(Kitaran 3) 

Senario relevan; Soalan 

berkaitan; Jawapan tepat 

/ / / / / / / / / 

Kesukaran / 

halangan 

Arahan jelas; Tahap 

kesukaran soalan; 

Kandungan tepat 

/ / /   / / /   / 

Tindakan guru Menunjuk cara; Memberi 

contoh prompt; 

Membetulkan kesilapan 

/ / / / / / / / / 

 

Jadual 4 menunjukkan peningkatan jelas bagi semua sembilan kumpulan. Pada awalnya, hanya 

dua kumpulan dapat menghasilkan senario, soalan dan jawapan yang relevan. Selepas 

bimbingan guru, semua kumpulan berjaya membina senario lebih berstruktur dan soalan lebih 

mencabar, dengan pembentangan kelas turut mengukuhkan komunikasi serta pemikiran kritis 

murid. 

Rajah 6: Perbandingan Interaksi Kumpulan (K9 & K3) dengan AI 

Rajah 6 menunjukkan dua strategi berbeza semasa murid membina senario dan soalan 

menggunakan AI. Kumpulan 9 (K9) menilai dan mengubahsuai cerita AI agar sesuai dengan 

tahap Tingkatan 1, mencerminkan kemahiran metakognitif yang baik tetapi tidak menumpukan 

pada penyediaan jawapan. Sebaliknya, Kumpulan 3 (K3) menerima cerita AI tanpa banyak 

pengubahsuaian, namun, menumpukan usaha pada menjawab soalan dengan bantuan AI 

sebagai semakan konsep. Perbandingan ini menunjukkan murid menggunakan AI secara 

berbeza. Ada yang lebih kritis terhadap kandungan, ada yang lebih fokus pada penerapan 

konsep. Kedua-duanya mencerminkan penglibatan aktif. 

 

Pengkaji seterusnya mewajibkan semakan awal bersama guru bagi memastikan senario, soalan 

dan jawapan selaras dengan silibus Tingkatan 1. 

Penerokaan Persepsi Interaksi Murid dengan AI 

 

Data kualitatif diperoleh melalui refleksi dan maklum balas interaksi murid dengan ChatGPT 

di platform Padlet. Analisis tematik mengenalpasti empat tema utama iaitu (1) AI sebagai 

sokongan pembelajaran, (2) cabaran penggunaan AI, (3) perkembangan pemikiran 

kritis/metakognitif dan (4) peningkatan motivasi murid. 

 

Tema 1: AI sebagai alat sokongan 

 Murid menyatakan AI membantu mereka memahami Sains dengan lebih jelas dan 

teratur, termasuk penjelasan konsep asas dan istilah DLP. AI berfungsi sebagai “tutor 

digital” yang memudahkan ulang kaji.   

“ChatGPT guidance… makes it clearer” (K9) 

Tema 2: Cabaran AI & kebolehpercayaan 

 Murid menghadapi kesukaran menghasilkan prompt tepat, menyebabkan jawapan 

tidak selaras silibus. Mereka juga menyedari kesahihan respons dan kelemahan AI 

dalam imej/jadual.   

“ChatGPT gave us questions not in our syllabus” (K2) 

Tema 3: Pemikiran kritis & metakognitif 

 Murid menjadi lebih analitikal, tidak menerima jawapan AI bulat-bulat dan mula 

menilai ketepatan maklumat. Keyakinan meningkat apabila mereka dapat mengenal 

pasti kesilapan AI.   

“It makes me think twice” (K1) 

Tema 4: Motivasi & penglibatan 

 Intervensi AI menjadikan PdP lebih menyeronokkan, interaktif dan kolaboratif, 

terutamanya melalui tugasan pembinaan soalan, senario dan pembentangan.   

“The scenario and presentation are fun” (K7) 

Penggunaan AI dalam pembelajaran Sains Tingkatan 1 terbukti meningkatkan penguasaan 

kandungan, KBAT dan pembelajaran kendiri murid. Latihan prompting, pembinaan soalan dan 

pembentangan senario menjadikan PdP lebih aktif dan bermakna. Peningkatan skor ujian pasca 

mengesahkan keberkesanan intervensi, manakala dapatan kualitatif menunjukkan peningkatan 

pemahaman konsep, kemahiran menyoal dan keupayaan menilai maklumat. Walaupun terdapat 

cabaran seperti ketepatan respons AI, bimbingan guru membantu murid mengatasinya. 

Intervensi ini turut meningkatkan motivasi dan penglibatan murid. 

 

Perbincangan 

 

Perbincangan memberi fokus kepada kesan intervensi AI terhadap pencapaian, pemikiran 

kritis, pembelajaran kendiri, kolaborasi, cabaran pelaksanaan dan refleksi pengkaji. Intervensi 

AI meningkatkan pencapaian murid secara signifikan, dibuktikan oleh peningkatan skor min 

pra 44.37 kepada pasca 58.24, dengan perbezaan signifikan. Selari dengan teori pembelajaran 

behaviorisme, AI berfungsi sebagai peneguhan segera melalui maklumbalas adaptif 

(Mohammed et al., 2024), manakala dari perspektif kognitivisme, penjelasan terstruktur AI 

membantu mengurus beban kognitif dan memperkukuh pemahaman (Anjali, 2024). Secara 

keseluruhan, dapatan ini selari dengan kajian lepas yang menunjukkan tutor pintar AI berupaya 

meningkatkan prestasi murid.  

Dapatan kualitatif menunjukkan peningkatan jelas dalam kemahiran menyoal, menilai 

maklumat dan membina soalan KBAT selepas latihan prompting dan bimbingan guru. 

Perubahan ini mencerminkan pembelajaran aktif dan konstruktivis, di mana murid membina 

pengetahuan melalui interaksi dengan AI dan tugasan berasaskan senario (Alim & Butsiarah, 

2025; Mayasari et al. 2024). Sosiokonstruktivisme turut terserlah melalui kerjasama kumpulan 

dan scaffolding digital AI (Sharples, 2023; Anjali, 2024). Kesan-kesan lain termasuk 

peningkatan pembelajaran kendiri apabila murid menggunakan AI untuk ulangkaji dan 

semakan kendiri, disokong dengan latihan menentang ilusi pembelajaran (Zohuri & Mossavar-

Rahmani, 2024; Agbo et al., 2025). 

 

Cabaran, Penyelesaian & Cadangan Penambahbaikan 

 

Cabaran utama meliputi kelemahan prompting, keraguan maklumat, risiko kebergantungan AI 

serta isu masa dan infrastruktur. Masalah prompting dan ketepatan kandungan diatasi melalui 

latihan berstruktur, penggunaan frasa silibus Tingkatan 1, dan semakan silang buku teks. Risiko 

kebergantungan dikurangkan melalui pemantauan rapi, aktiviti menjawab tanpa AI dan 

pembentangan kumpulan (Bennett & Abusalem, 2024; Sharples, 2023). Kekangan teknikal 

diselesaikan melalui penggunaan pusat sumber, peranti pinjaman dan peningkatan kompetensi 

digital guru.  

 

Intervensi AI mengubah peranan guru kepada fasilitator yang memberi bimbingan strategi dan 

pemantauan pemikiran kritis. Refleksi kitaran membantu mengenal pasti aspek yang perlu 

diperbaiki seperti penekanan pada prompting dan verifikasi fakta. Literasi digital pengkaji turut 

meningkat, membolehkan integrasi AI secara lebih etika dan berkesan, seiring keperluan 

pembelajaran terbeza dalam kelas berbilang gaya belajar.  

 

Penambahbaikan meliputi latihan prompting berterusan (Bamgbose, 2025), pembangunan 

bank soalan AI yang selaras silibus, pengukuhan literasi verifikasi maklumat, serta memastikan 

keseimbangan interaksi manusia-AI melalui aktiviti kolaboratif dan pembentangan. 

 

Kesimpulan 

 

Kajian ini membuktikan bahawa integrasi AI seperti ChatGPT dapat meningkatkan 

pencapaian, pemahaman konsep, pemikiran kritis dan pembelajaran kendiri murid dalam 

subjek Sains. AI berfungsi sebagai alat sokongan yang responsif dan kolaboratif, sekaligus 

memperkaya PdPc dan meningkatkan motivasi murid. Walaupun wujud cabaran seperti 

ketepatan maklumat, kelemahan prompting dan risiko kebergantungan terhadap AI, pendekatan 

berstruktur dan bimbingan guru berjaya mengatasinya. Secara keseluruhannya, keberkesanan 

intervensi ini menegaskan bahawa AI memerlukan kerangka pedagogi kukuh, literasi 

maklumat dan pemantauan guru untuk melahirkan murid yang lebih kritis, berdikari dan 

bersedia menghadapi cabaran masa depan. Turut disediakan juga asas untuk pembangunan 

modul PdPc Sains berasaskan AI bagi kegunaan lebih meluas di peringkat menengah rendah. 

Namun begitu, kajian ini mempunyai keterbatasan tertentu seperti sampel kajian yang hanya 

terhad kepada satu kelas dan sekolah (bandar) sahaja. Hal ini menghadkan kajian ini untuk 

melaksanakan sebarang generalisasi dapatan. Selain itu, tempoh intervensi yang singkat 

berkebarangkalian belum kukuh untuk mencerminkan impak jangka panjang terhadap 

kemahiran berfikir aras tinggi dan sikap pembelajaran murid. Dapatan kualitatif seperti 

pemerhatian dan refleksi murid juga berpotensi dipengaruhi oleh kecenderungan pengkaji 



  
Volume: 8 Issue: 29 (March 2026) PP. 679-699 

694 
 

secara tidak sedar. Di samping itu, faktor kemahiran Bahasa Inggeris, tahap literasi digital 

murid serta variasi kebolehan individu turut mempengaruhi keberkesanan intervensi. Oleh itu, 

kajian lanjutan dengan reka bentuk eksperimen yang melibatkan sampel pelbagai latar 

belakang, tempoh intervensi lebih panjang dan berulang adalah disarankan bagi mengukuhkan 

lagi kesahan dan kebolehpercayaan dapatan. 

